ITANGAZO NO. 33 RISHIKIRIJWE N’ABASERUKIRA ABANYAGIHUGU BAHARANIRA IYUBAHIRIZWA RY’AMATEGEKO.
Kuri uyu musi igenekerezo ry’7 Ruhuhuma 2009, haraheze imyaka ibiri ubushikiranganji bw’intwaro yo hagati mu gihugu butumyeko ikoraniro kaminuza  ridasanzwe ry’umugambwe CNDD-FDD ryabereye i Ngozi ; ivyo bikaba vyarateye ingorane nyinshi muri uwo mugambwe haba mu banywanyi eka ndetse no mu nzego nshingwantwaro zinyuranye ; akaba ari naco gituma twebwe abaserukira abanyagihugu baharanira iyubahirizwa ry’amategeko tumenyesheje abarundi n’amakungu ibi bikurikira :

1. Turibukije ko abanywanyi  benshi ba CNDD-FDD, bamwe batanze imihoho bahitamwo kuja muyindi migambwe canke guheba ivya politike, abandi baguma muri uwo mugambwe ariko bashima kwitwarira ubushikiranganji bw’intwaro yo hagati mu gihugu bongera batera ivyatsi iryo koraniro kaminuza n’ingingo zarifundikiwemwo. Hari kandi n’abandi bashimye kuguma inyuma y’aryo mu gutinya kwiteranya n’abariteguye na cane cane gutakaza amabanga basanganywe mu nzego zinyuranye.
2. Turamenyesheje ko naho bashinze urubanza kw’igenekerezo rya 6 Ruhuhuma 2007, Sentare ntahinyuzwa ata mwitwarariko yarushizeko kugira ruve mu nzira naho baba abanywanyi b’uwo mugambwe canke iyindi migambwe yose barurindiranye igishika cinshi.
3. Turamenyesheje ko ata  muntu akunda Demokarasi n’iyubahirizwa ry’amategeko yoshigikira ko hari abokwitoza mu nzego izo arizo zose kw’izina ry’uwo mugambwe igihe urwo rubanza ruzoba rutaracika kuko CNDD-FDD irongowe n’inzego zagiyeho habanje guhirikwa uburongozi bwayo kugikenye, ivyo navyo bikaba bitemewe n’amategeko. 
4. Igikenye kiriko kirakoreshwa mu kurondera gushiraho umurwi wigenga ujejwe amatora cerekana agatima ko gupfukapfuka ingorane uyo mugambwe ufise zitorekuriye uwo mugambwe kuja mu matora n’uwo ariwe wese kwitoza kw ‘izina ryawo urwo rubanza rudaheze, kiretse ari hamwe uburundi bwoba ari igihugu kitagengwa n’amategeko.
5. Turasubiriye gushimira abo bose bama bariko baradoma urutoke ku makosa akorwa  n’uyo mugambwe mu ntumbero yo gutabara no kugarukira kur’ abo bose bama bariko baratotezwa bazira kuba batashigikiye iryo koraniro ry’i NGOZI ; abo nabo bakaba ari nk’abitwararika ikingirwa ry’agateka ka zina muntu( baba abarundi canke abanyamahanga), n’iyindi mirwi yose y’aba iya politique canke iyitagira aho yegamiye muvya politique yama iriko irahanura ubutegetsi naho butayumvira.
Turangije dusaba umukuru wa Sentare Ntahinyuzwa gukora ibishoboka vyose kugira urwo rubanza ruve mu nzira ningoga ku neza y’ubutungane mu gihugu n’iyo abakunzi b’umugambwe CNDD-FDD boba bipfuza kuja mu matora yimirije mu mwaka w’2010 ata gatosi.

                                                                                      Bigiriwe i Bujumbura,kuwa 07 Ruhuhuma 2009






               Kubw’abaserukira abanyagihugu baharanira 

                                                                                      iyubahirizwa ry’amategeko .

 





 Umushingamateka NSHIMIRIMANA Déo 
                                                                                                              Umuvugizi. 
